
Umsögn Trans Íslands um áform um frumvarp til breytinga á lögum um vegabréf –
mál nr. S-150/2024

Trans Ísland, félag trans fólks á Íslandi, vill nota tækifærið við framlagningu þessara áforma

um frumvarp til breytinga á lögum um vegabréf til að hvetja ráðuneytið til að taka til skoðunar

fyrirkomulag kynskráningar í vegabréfum, með það að leiðarljósi að auka ferðafrelsi

kynsegin fólks. Vegna þeirrar staðreyndar að kynskráning í vegabréfi fylgir alfarið

kynskráningu í þjóðskrá er þekkt að kynsegin einstaklingar veigri sér við því að leiðrétta

skráningu sína af ótta við að geta ekki ferðast til landa sem eru styttra á veg komin með

viðurkenningu tilvistar kynsegin fólks en Ísland, sem er bagalegt bæði einstaklinganna sjálfra

vegna, sem fá ekki eigin kynvitund viðurkennda innan kerfisins, sem og tölfræðisjónarmiða,

en með því að koma í veg fyrir leiðrétta skráningu nafns og kyns ákveðins hóps verður

þjóðskrá ónákvæmari og þjónar þar með hlutverki sínu verr. Það er raunverulegt öryggismál

fyrir ákveðinn hóp fólks að eiga kost á að eignast ferðaskilríki sem gefa ekki upp hlutlausa

kynskráningu. Þó að ný nafnskírteini sem ferðaskilríki komi að einhverju leyti til móts við

þennan vanda eru þau aðeins tekin gild innan EES og því langt frá því að vera

allsherjarlausn.

Ýmsar útfærslur hafa verið lagðar til, svo sem að fjarlægja kynskráningu alfarið úr

vegabréfum (sem gæti reynst snúið vegna vegabréfastaðla Alþjóðaflugmálastofnunarinnar),

útgáfa aukavegabréfa með karl- eða kvenkynsskráningu til kynsegin einstaklinga (sem

ýmsar kerfislægar hindranir standa í vegi fyrir, sjá umsögn Þjóðskrár Íslands við 103. máli

154. löggjafarþings), eða einfaldlega að gera kynsegin einstaklingum kleift að velja hvaða

kynskráning birtist í vegabréfum þeirra: M, F eða X. Að mati Trans Íslands er ekkert sem

stendur í vegi fyrir því að síðastnefnda lausnin yrði innleidd í íslensk lög og yrði það mikil

réttarbót ef af yrði.

